
O aumento global da violencia sexual facilitada pola tecnoloxía (en 
adiante VSFT1) nas redes sociais e nas contornas dixitais constitúe 
unha preocupación crecente que esixe respostas rigorosas e 
coordinadas (ONU, 2025; Sanz Morán, Isabel, 2024). A dependencia 
cada vez maior das canles de comunicación virtuais estendeu ao 
espazo dixital as condutas de agresión e abuso sexual do mundo fóra 
de liña, que afectan de maneira desproporcionada ás mulleres 
(Economist Intelligence Unit, 2021). 

 

 
1 Tradución propia ao galego de Technology-Facilitated Sexual Violence (TFSV). 

Neste contexto, a investigación de Benítez-Hidalgo et al. (2024) adquire 
especial interese ao presentar un estudo actualizado sobre a 
prevalencia da VSFT en mulleres e mozas maiores de 16 anos. A 
metodoloxía utilizada consiste nunha revisión sistemática e 
metaanálise de literatura previa, que integra 17 estudos observacionais 
e recompila datos de 28 200 mulleres procedentes de 32 países. 

O estudo presenta certa desequilibrio xeográfico- sinalado polas 
propias autoras-, debido á concentración de traballos realizados en 
países do norte global, entre os que destacan España, Australia e os 
Estados Unidos. A esta sobrerrepresentación occidental súmanse 
dous desafíos metodolóxicos: a falta de estandarización dos 
instrumentos de medida que se atoparon nas investigacións incluídas, 
e a dispersión conceptual deste fenómeno que, aínda que está a ser 
intensamente analizado, precisa afianzar consensos terminolóxicos. O 
artigo recoñece que ambos factores dificultan unha diagnose precisa 
e comparable. 

Segundo os datos presentados, a metaanálise revela unha frecuencia 
global da violencia sexual facilitada pola tecnoloxía do 30,60 %, un dato 
que pon de manifesto que é un fenómeno estendido, que afecta a case 
unha de cada tres mulleres adultas. O estudo desagrega esta cifra en 
tres dimensións fundamentais, seguindo a clasificación proposta por 
Nicola Henry e Anastasia Powell (2016). 

En primeiro lugar, o acoso sexual dixital aparece como a forma de 
violencia máis estendida, cunha frecuencia do 28,54 %. O achado deste 
resultado reflicte a facilidade coa que as interaccións dixitais poden 
derivar en hostilidade, e na normalización de condutas que se 
entremeten na vida cotiá das mulleres cun carácter sexual, favorecida 
pola inmediatez e pola accesibilidade permanente das redes sociais 
(Harris, Bridget e Vitis, Laura, 2020). 

En segundo lugar, sitúase a agresión e coerción sexual facilitada pola 
tecnoloxía, que afecta ao 16,93 % das mulleres. Neste caso, as 
ferramentas dixitais non só serven como canle para o acoso, senón que 
se empregan tamén para exercer presión, ameazas ou chantaxe con 
fins sexuais. Segundo a literatura consultada, estas ferramentas 
permiten reproducir no espazo virtual as dinámicas de poder e 
intimidación propias da violencia machista fóra de liña. Desde esta 
perspectiva, pódense interpretar como unha extensión dos sistemas 
de control coercitivo (Woodlock, Delanie, 2017). 

Por último, o abuso sexual baseado en imaxes presenta a incidencia 
máis baixa, cun 6,48 %. Porén, esta cifra debe interpretarse con cautela 
debido á fiestra temporal dos estudos analizados. Boa parte da mostra 
é anterior á irrupción masiva da intelixencia artificial xenerativa en 
2022, polo que a situación actual podería diferir  (Barba, Cecilia, 2024). 
De feito, a investigación documenta un escenario coetáneo a un 
cambio de paradigma tecnolóxico, no que a creación de contido 
sintético hiperrealista introduce unha nova modalidade de violencia. 
Pasouse así de distribuír imaxes reais á fabricación algorítmica de 
material abusivo, o que outorga ás persoas agresoras un mecanismo 
de dano persistente e difícil de deter (Security Heroes, 2023; 
Casagrande, Roberta e Spaticchia, Umberto, 2025). 

A lectura dos datos amosa, unha vez máis, que os patróns de 
dominación e control machistas se trasladan con fluidez do ámbito 
físico ao virtual. Ademais, este fenómeno vese amplificado pola 
viralidade e pola permanencia do rastro dixital. As súas características, 
que inclúen ampla difusión, persistencia no tempo e gran alcance, 
multiplican as consecuencias negativas e xeran maior dano, illamento 
e exposición para as mulleres e as nenas (CEMUDIS, 2025). 

O equipo de investigación subliña que o feito de que as tipoloxías que 
permiten actuar entre persoas descoñecidas, como o acoso ou e 
coerción sexual facilitada pola tecnoloxía, presenten maior prevalencia 
que aquelas que requiren un vínculo previo, podería suxerir que o 
anonimato e a sensación de impunidade tecnolóxica funcionan 
facilitadoras da violencia. 

No entanto, outras fontes indican que, nas formas máis graves de 
VSFT, quen agride adoita a ser do entorno da vítima. Isto sucede no 
caso do abuso sexual baseado en imaxes, onde entre o 52,1 % e o 60,9 
% de quen agride son parellas ou exparellas (Powell et al., 2020; eSafety 
Commissioner, 2017). Cabe destacar que a sensación de que estes 
actos teñen poucas consecuencias vese reforzado polo feito de que 
aínda existen fallos sistémicos na aplicación da lei e nos mecanismos 
de protección ás vítimas (Estrada, Catalina, 2024; UN Women, 2025). 

A violencia contra as mulleres continúa ligada ás dinámicas de poder 
e á misoxinia presentes na sociedade (Tortajada, Iolanda e Vera, 
Teresa, 2021; Powell & Henry, 2017), que se estende ao espazo dixital 
través da VSFT . Estas dinámicas provocan dano emocional, e 
condicionan a participación das mulleres e xera fenómenos de silencio 
e autoexclusión. Estes efectos son comparables aos tradicionais 

mapas do medo que historicamente limitaron a súa mobilidade e 
acceso ao espazo urbano. 

Este estudo contribúe á investigación que permite articular respostas 
rigorosas, contundentes, coordinadas e de carácter global contra a 
VSFT. Ademais, representa un paso máis cara á necesaria unificación 
metodolóxica na investigación deste fenómeno. A investigación 
continúa sendo unha condición imprescindible para construír un 
espazo dixital no que a liberdade das mulleres non estea condicionada 
pola violencia machista. 

